
	A. Úrlausnarefni

	Forsaga máls og tilefni
Tilskipun 2013/36/ESB, um aðgang að starfsemi lánastofnana og varfærniseftirlit með lánastofnunum og verðbréfafyrirtækjum (e. Capital Requirements Directive, hér eftir CRD IV[footnoteRef:2]) og reglugerð (ESB) nr. 575/2013, um varfærniskröfur að því er varðar lánastofnanir og verðbréfafyrirtæki (e. Capital Requirements Regulation, hér eftir CRR) mynda hryggjarstykkið í löggjöf Evrópusambandsins um varfærniskröfur til banka og annarra lánastofnana. Með tilskipuninni og reglugerðinni var leitast við að bæta úr vanköntum á lagaumgjörð lánastofnana sem alþjóðlega fjármálakreppan sem hófst á árunum 2007 og 2008 leiddi í ljós og innleiða í Evrópu alþjóðleg viðmið um varfærniskröfur til banka, svonefndan Basel III-staðal, sem er gefinn út af Basel-nefndinni um bankaeftirlit. Gerðunum er ætlað að treysta fjármálastöðugleika, einkum með auknum kröfum um magn og gæði eigin fjár lánastofnana til að gera þær betur í stakk búnar til að takast á við erfiðleika. Evrópusambandið hefur samþykkt nokkrar breytingar á gerðunum. Veigamestar breytingar voru gerðar með tilskipun (ESB) 2019/878 (oft kölluð CRD V) og reglugerð (ESB) 2019/876 (oft kölluð CRR II). Lokið var við innleiðingu gerðanna í íslenska löggjöf með lögum um breytingu á lögum um fjármálafyrirtæki og fleiri lögum, nr. 38/2022.
Evrópusambandið samþykkti í maí 2024 tvær veigamiklar gerðir sem breyta CRD IV og CRR, tilskipun (ESB) 2024/1619 (oft kölluð CRD VI) og reglugerð (ESB) 2024/1623 (oft kölluð CRR III), eða svokallaðan bankapakka 2021. Bankapakkanum er ætlað að ljúka innleiðingu á atriðum í Basel III-staðlinum sem út af standa, einkum varðandi eiginfjárkröfur til að mæta útlána-, markaðs- og rekstraráhættu lánastofnana. Einnig eru þó gerðar breytingar sem leiða ekki af Basel III-staðlinum, svo sem varðandi hæfi lykilstarfsmanna lánastofnana, útibú lánastofnana frá ríkjum utan Evrópska efnahagssvæðisins og áhættu í tengslum við umhverfis- og félagslega þætti og stjórnarhætti.
Eftirfarandi er meðal einstakra breytinga á CRD IV með CRD VI:
Sjálfstæði eftirlitsaðila: Mælt er nánar fyrir um sjálfstæði eftirlitsaðila. Meðal annars er kveðið á um við hvaða aðstæður stjórnendum eftirlitsaðila verði vikið úr starfi og að fjármögnun eftirlitsaðila megi ekki vega að sjálfstæði þeirra. Til að tryggja óhæði starfsmanna eftirlitsaðila skal viðskiptum þeirra með gerninga sem eftirlitsskyldir aðilar gefa út sett takmörk og þeim bannað að taka til starfa hjá aðilum sem þeir hafa haft eftirlit með innan viss tíma frá því að þeir komu að eftirlitinu. 
Eftirlitsheimildir: Mælt er fyrir um nokkrar nýjar heimildir eftirlitsaðila. Gert er ráð fyrir því að þeir geti afturkallað starfsleyfi lánastofnunar sem er á fallanda fæti og ekki er raunhæft að verði bjargað ef skilameðferð á ekki við, bannað öflun lánastofnunar á verulegum eignarhlut í öðru fyrirtæki og sameiningu eða skiptingu lánastofnunar við tilteknar aðstæður og lagt á dagsektir.
Útibú lánastofnana frá ríkjum utan EES: Kveðið er á um að lánastofnanir frá ríkjum utan Evrópska efnahagssvæðisins geti almennt ekki boðið fram þjónustu sína í ríkjum innan svæðisins án þess að koma á fót útibúi þar með leyfi eftirlitsaðila. Settar eru reglur um eigið fé, laust fé, stjórnarhætti, bókhald og skýrslugjöf slíkra útibúa og eftirlit með þeim. Eftirlitsaðili skal við tilgreindar aðstæður geta krafist þess að komið verði á fót dótturfélagi í stað útibús.
UFS-þættir: Áhættustýring og mat lánastofnana á eiginfjárþörf skal taka mið af áhættu sem varðar umhverfis- og félagslega þætti og stjórnarhætti, þar á meðal hættu á því að viðskiptalíkan þeirra samræmist ekki opinberum sjálfbærnimarkmiðum.
Hæfi lykilstarfsmanna: Sett eru skilyrði um hæfi lykilstarfsmanna lánastofnana, þeirra á meðal yfirmanna eftirlitseininga og fjármálastjóra.
CRR III er að miklu leyti ætlað að gera eiginfjárkröfur til lánastofnana áhættunæmari til að endurspegla betur áhættu sem þær standa frammi fyrir án þess að auka verulega heildareiginfjárkröfur til þeirra. Aukin áhersla er lögð á áhættu í tengslum við umhverfis- og félagslega þætti og stjórnarhætti. Þá er leitast við að draga úr kostnaði lánastofnana við upplýsingagjöf og bæta aðgengi að upplýsingum frá lánastofnunum. Eftirfarandi er meðal einstakra breytinga á CRR með CRR III:
Úttakslágmark: Eiginfjárkröfur til lánastofnana byggjast að meginreglu til á stöðluðum viðmiðum - staðalaðferð - sem er ætlað að endurspegla þá áhættu sem þær standa frammi fyrir. Með samþykki eftirlitsaðila mega lánastofnanir þess í stað notast við eigin líkön til að meta eiginfjárþörf. Úttakslágmarkið felur í sér að eiginfjárkröfur sem byggjast á eigin líkönum lánastofnana mega ekki verða lægri en 72,5% af því sem þær væru ef kröfurnar byggðust á staðalaðferð. Takmörkuninni er ætlað að koma í veg fyrir að óeðlilega mikill munur verði á eiginfjárkröfum til lánastofnana eftir því hvort þær notast við staðalaðferð eða eigin líkön.
Útlánaáhætta:
Mat á virði fasteignaveða: Eiginfjárkröfur til lánastofnana vegna fasteignalána taka mið af veðhlutfalli, það er hlutfalli lánsfjárhæðar af virði fasteignaveðs. Því hærra sem veðhlutfallið er því áhættusamara er lán talið vera og eiginfjárkrafan er því hærri. Nú geta lánastofnanir tekið mið af hækkunum á virði fasteignar eftir að lán er veitt við ákvörðun á veðhlutfalli. Af breytingunum á CRR leiðir aftur á móti að almennt verður óheimilt að miða við hærra fasteignaverð en það var þegar lánið var veitt eða áætlað meðalverð fasteignar síðustu sex ár (eða átta ár ef um atvinnuhúsnæði er að ræða), hvort sem hærra reynist. Breytingunum er ætlað að gera eiginfjárkröfurnar síður háðar sveiflum á fasteignamarkaði og koma í veg fyrir að veðhlutfall sé vanmetið þegar húsnæðismarkaður sýnir einkenni bólumyndunar. Það gæti leitt til þess að lánastofnanir hefðu of lítið eigið fé til að mæta óvæntu áfalli á fasteignamarkaði.
Áhættuvogir fasteignalána: Við útreikning á eiginfjárkröfum vegna lánveitinga lánastofnana samkvæmt staðalaðferð fá einstakar tegundir lána misjafnar áhættuvogir sem eiga að endurspegla hversu áhættusöm lánin eru. Þannig fá til dæmis lán til ríkja eða seðlabanka alla jafna lægri áhættuvogir en lán til fyrirtækja eða einstaklinga því ríki og seðlabankar eru yfirleitt ólíklegri en fyrirtæki eða einstaklingar til að standa ekki í skilum með lán. Af því leiðir að eiginfjárkröfur til lánastofnana vegna lána til ríkja eða seðlabanka eru almennt minni en vegna lána til fyrirtækja eða einstaklinga. CRR III breytir áhættuvogum fasteignalána. Miða skal við tvenns konar aðferðir. Önnur aðferðin (e. loan-splitting approach) gerir ráð fyrir að lán sem er allt að 55% af virði veðs í íbúðarhúsnæði fái 20% áhættuvog. Ef lánið er hærra en 55% af virði veðsins eru eftirstöðvarnar meðhöndlaðar eins og lán án trygginga. Aðferðin á eingöngu við um lán þar sem lántaki er ekki háður tekjum af undirliggjandi eign til að endurgreiða lánið (e. general real estate eða GRE). Hin aðferðin (e. whole loan approach), sem á aðallega við um lán þar sem lántaki er háður tekjum af undirliggjandi eign til að endurgreiða lánið (e. income-producing real estate eða IPRE) en má þó að vissum skilyrðum fullnægðum einnig nota á fyrrnefndu lánin, gerir ráð fyrir að láninu sé skipt upp í allt að sex hluta sem hver fái mismunandi áhættuvog. Sá hluti láns sem er allt að 50% af virði veðs í íbúðarhúsnæði fái þannig 30% áhættuvog, sá hluti umfram það sem er allt að 60% af virði veðsins fái 35% áhættuvog, sá hluti umfram það sem er allt að 80% af virði veðsins fái 45% áhættuvog og svo framvegis. Áhættuvogir fyrir lán með veði í atvinnuhúsnæði eru nokkuð hærri samkvæmt báðum aðferðum. Fyrrnefnda aðferðin (fyrir GRE) gerir ráð fyrir að lán sem er allt að 55% af virði veðs í atvinnuhúsnæði fái 60% áhættuvog. Ef lánið er hærra en 55% af virði veðsins eru eftirstöðvarnar meðhöndlaðar eins og lán án trygginga. Síðarnefnda aðferðin (fyrir IPRE) gerir ráð fyrir að láninu sé skipt upp í allt að þrjá hluta sem hver fái mismunandi áhættuvog. Sá hluti láns sem er allt að 60% af virði veðs í atvinnuhúsnæði fái þannig 70% áhættuvog, sá hluti umfram það sem er allt að 80% af virði veðsins fái 90% áhættuvog og sá hluti umfram það sem er allt að eða yfir 100% af virði veðsins fái 110% áhættuvog.
Markaðsáhætta: Breytingar eru gerðar á því með hvaða hætti lánastofnanir meta eiginfjárþörf vegna markaðsáhættu. Matið á að vera næmara og gera einnig eftirlitsaðilum kleift að viðhafa betra eftirlit með niðurstöðum líkana og takmarka notkun þeirra þegar þau eru ekki talin virka sem skyldi. Markmið breytinganna er að draga úr breytileika við mat á áhættu milli lánastofnana en jafnframt veita lánastofnunum sem standa frammi fyrir takmarkaðri markaðsáhættu meira svigrúm.
Rekstraráhætta: Tekin er upp ný staðalaðferð til að ákvarða eiginfjárkröfur vegna rekstraráhættu lánastofnana. Samkvæmt henni skal mat á eiginfjárþörf taka mið af rekstrartekjum sem er reiknað með tilteknum viðskiptavísum út frá rekstrar- og efnahagsreikningi sem og sögulegu tapi vegna rekstraráhættu.
Gerðir sem Evrópusambandið samþykkir og heyra undir svið EES-samningsins eru teknar upp í samninginn með ákvörðun sameiginlegu EES-nefndarinnar, þar sem sæti eiga fulltrúar EES-/EFTA-ríkjanna Íslands, Liechtenstein og Noregs og Evrópusambandsins. EES-/EFTA-ríkjunum ber að innleiða gerðir sem eru teknar upp í samninginn í landsrétt. EES-reglugerðir skulu teknar upp sem slíkar en ríkin hafa svigrúm um form og aðferð við innleiðingu EES-tilskipana.
Unnið er að upptöku CRD VI og CRR III í EES-samninginn. Stefnt er að því að taka þær upp í samninginn árið 2025. Íslandi mun bera skylda til að leiða þær í landsrétt þegar og ef þær verða teknar upp í samninginn.

Hvert er úrlausnarefnið?
Að leiða í landsrétt CRD VI og CRR III.

Að hvaða marki duga gildandi lög og reglur ekki til?
Breytingar á CRD IV og CRR með CRD VI og CRR III kalla á breytingar á lögum um fjármálafyrirtæki, nr. 161/2002, sem innleiddu CRD IV og CRR, og kunna að kalla á breytingar á fleiri lögum, svo sem lögum um markaði fyrir fjármálagerninga, nr. 115/2021.

	B. Markmið 

	Stefna hins opinbera á viðkomandi málefnasviði/málaflokki
Í sáttmála Framsóknarflokks, Sjálfstæðisflokks og Vinstrihreyfingarinnar – græns framboðs um ríkisstjórnarsamstarf kemur fram að ríkisstjórnin leggi áherslu á framkvæmd og þróun EES-samningsins þannig að hagsmunir og fullveldi Íslands í samstarfi og viðskiptum við önnur ríki sé tryggt. Lögð verði áhersla á frjáls og opin alþjóðaviðskipti og greiðan aðgang íslensks atvinnulífs að erlendum mörkuðum. 
Í umfjöllun um stefnumótun á sviði markaðseftirlits og neytendamála í greinargerð með tillögu til þingsályktunar um fjármálaáætlun fyrir árin 2024–2028, segir að meginmarkmið málefnasviðsins sé alþjóðleg samkeppnishæfni atvinnulífsins sem byggist á efnahagslegu, umhverfislegu og samfélagslegu jafnvægi.
Í Hvítbók um framtíðarsýn fyrir fjármálakerfið segir að til þess að tryggja að laga- og regluverk á fjármálamarkaði stuðli allt í senn að traustum, stöðugum og hagkvæmum fjármálamarkaði ættu íslensk stjórnvöld að leggja áherslu á tímanlega innleiðingu Evrópuregluverks fyrir fjármálamarkað.

Markmið sem að er stefnt með lagasetningu í ljósi úrlausnarefnis og stefnu stjórnvalda
Tímanleg innleiðing CRD VI og CRR III er liður í góðri framkvæmd Íslands á EES-samningnum og því að tryggja áframhaldandi aðgang íslenskra fyrirtækja og neytenda að innri markaði Evrópska efnahagssvæðisins.

	C. Leiðir

	Ekkert aðhafst - hvaða afleiðingar hefði það? 
Íslenskar lánastofnanir byggju við annað regluverk en lánastofnanir annars staðar á Evrópska efnahagssvæðinu sem gæti torveldað viðskipti utan Íslands. Það bryti einnig gegn skuldbindingum Íslands samkvæmt EES-samningnum að innleiða gerðirnar ekki eftir að þær hafa verið teknar upp í samninginn og frestur til að innleiða þær er liðinn.

Önnur úrræði en lagasetning sem metin hafa verið
Talið er nauðsynlegt að breyta lögum, einkum lögum um fjármálafyrirtæki, til að innleiða gerðirnar. Aftur á móti kemur til greina að útfæra lög nánar í stjórnvaldsfyrirmælum.

Mögulegar leiðir við lagasetningu
Eftirfarandi er meðal helstu álitamála:
1. Hvenær eiga lög að taka gildi?
Ákveða þarf hvenær innleiðingarlög eigi að taka gildi. Líklegt er að Evrópugerðirnar verði teknar upp í EES-samninginn í upphafi árs 2025. CRR III öðlast í meginatriðum gildi í Evrópusambandinu 1. janúar 2025. Sumar breytingar taka gildi síðar eða í fösum. Þannig verður til dæmis áfram heimilt að meta veð í fasteignum vegna lána sem eru veitt fyrir 2025 á markaðsvirði til ársloka 2027 að tilteknum skilyrðum uppfylltum. Þá samþykkti framkvæmdstjórn Evrópusambandsins nýlega framselda reglugerð (sem á eftir að birta í Stjórnartíðindum Evrópusambandsins) til að fresta gildistöku tiltekinna breytinga á eiginfjárkröfum vegna markaðsáhættu til 1. janúar 2026. Aðildarríki Evrópusambandsins hafa frest til 10. janúar 2026 til að innleiða CRD VI.
2. Hvernig á að nýta svigrúm í CRD VI?
Í nokkrum ákvæðum CRD VI er aðildarríkjum veitt svigrúm við útfærslu:
Á að banna starfsmönnum eftirlitsaðila tímabundið að hefja störf hjá samkeppnisaðilum aðila sem þeir hafa haft eftirlit með? Samkvæmt i-lið b-liðar fyrri undirgreinar 3. mgr. 4. gr. a CRD IV, með breytingum samkvæmt CRD VI, skal starfsmönnum eftirlitsaðila bannað að taka til starfa hjá aðilum sem þeir hafa haft eftirlit með innan viss tíma frá því að þeir komu að eftirliti með þeim. Samkvæmt síðari undirgrein 4. mgr. sömu greinar geta aðildarríki heimilað eftirlitsaðila að banna starfsmönnum að taka til starfa hjá samkeppnisaðilum aðila sem þeir hafa haft eftirlit með innan viss tíma frá því að þeir komu að eftirliti með þeim.
Á að heimila styttingu biðtímans? Samkvæmt 5. mgr. 4. gr. a CRD IV, með breytingum samkvæmt CRD VI, geta aðildarríki heimilað lögbærum yfirvöldum að stytta tímann sem skal líða áður en starfsmenn geta hafið störf hjá aðila sem þeir hafa haft eftirlit með ef lengra tímabil myndi takmarka óhæfilega aðgang að færu starfsfólki eða brjóta í bága við mannréttindi eða vinnumarkaðsréttindi starfsmanna.
Hvernig á endurgjald vegna biðtímans að vera? Starfsmenn eftirlitsaðila skulu eiga rétt á viðeigandi endurgjaldi vegna fyrrgreinds biðtíma samkvæmt 6. mgr. 4. gr. a CRD IV, með breytingum samkvæmt CRD VI. Aðildarríki skulu ákveða hvernig því skuli háttað.
Á að breyta skilgreiningum á samruna og skiptum? Í 5. kafla III. bálks CRD IV, með breytingum samkvæmt CRD VI, eru ákvæði um samruna og skiptingu lánastofnana. Í 27. gr. h kemur fram að til samruna og skiptingar samkvæmt kaflanum teljist meðal annars það að eignir og skuldir félags séu færðar til annars félags eða félaga ef félagsmenn í fyrrnefnda félaginu fá í skiptum aðeins hluti í yfirtökufélaginu eða -félögunum og eftir atvikum peningagreiðslu sem er ekki umfram 10% af nafnvirði eða bókfærðu virði hlutanna. Aðildarríkjum er heimilt að miða við annað en 10% af nafnvirði eða bókfærðu virði.
Á að fella útibú lánastofnana frá ríkjum utan EES undir sömu kröfur og lánastofnanir í EES? Í VI. bálki CRD IV, með breytingum samkvæmt CRD VI, eru settar fram varfærniskröfur til útibúa lánastofnana frá ríkjum utan Evrópska efnahagssvæðisins. Samkvæmt 4. mgr. 48. gr. a er aðildarríkjum heimilt að fella útibúin eða tiltekna flokka þeirra þess í stað undir sömu kröfur og gilda um lánastofnanir með starfsleyfi samkvæmt tilskipuninni.
Við hvaða aðstæður á að banna útibú lánastofnunar frá ríki utan Evrópska efnahagssvæðisins? Aðildarríki skulu samkvæmt 1. mgr. 48. gr. d CRD IV, með breytingum samkvæmt CRD VI, banna lánastofnun utan Evrópska efnahagssvæðisins að stofna útibú í aðildarríkjunum eða afturkalla leyfi fyrir stofnun útibús ef útibúið uppfyllir ekki skilyrði samkvæmt 48. gr. c tilskipunarinnar eða ef lánastofnunin eða samstæða sem hún tilheyrir uppfyllir ekki varfærniskröfur í heimaríki sínu. Aðildarríkjum er heimilt að banna stofnun slíks útibús eða afturkalla leyfi við fleiri aðstæður.
Á að gera viðbótarkröfur um eigið fé og laust fé útibúa lánastofnana frá ríkjum utan Evrópska efnahagssvæðisins? Aðildarríki skulu áskilja að útibú lánastofnana frá ríkjum utan Evrópska efnahagssvæðisins viðhaldi tilgreindu lágmarkseigin- og -lausafé samkvæmt 1. mgr. 48. gr. e og 1. mgr. 48. gr. f CRD IV, með breytingum samkvæmt CRD VI. Aðildarríkjum er heimilt að gera frekari kröfur um eigið fé og laust fé. Féð skal geymt á vörslureikningi hjá lánastofnun í viðkomandi aðildarríki eða, ef aðildarríkið leyfir, hjá seðlabanka aðildarríkisins.
Við hvaða aðstæður á að krefjast stofnunar dótturfélags? Lögbær yfirvöld skulu samkvæmt 1. mgr. 48. gr. i í CRD IV, með breytingum samkvæmt CRD VI, geta krafist þess að lánastofnanir frá ríkjum utan Evrópska efnahagssvæðisins komi á fót dótturfélagi í stað útibús ef útibúið starfrækir tiltekna starfsemi, er kerfislega mikilvægt eða ef eignir eru umfram tilgreind mörk. Aðildarríki mega heimila lögbærum yfirvöldum að krefjast þess að dótturfélag verði stofnað við aðrar aðstæður.
Á að mæla fyrir um stjórnsýsluviðurlög eða refsingar? Aðildarríki skulu samkvæmt 65. og 66. gr. CRD IV, með breytingum samkvæmt CRD VI, mæla fyrir um stjórnsýsluviðurlög vegna brota gegn tilgreindum fyrirmælum. Aðildarríkjum er heimilt að leggja refsingar við brotum frekar en stjórnsýsluviðurlög.
Brot gegn hvaða ákvæðum eiga að varða viðurlögum? Í 1. mgr. 66. gr. CRD IV, með breytingum samkvæmt CRD VI, er kveðið á um að brot gegn tilgreindum ákvæðum tilskipunarinnar skuli varða viðurlögum. Aðildarríkjum er til viðbótar heimilt að kveða á um viðurlög vegna brota gegn öðrum ákvæðum.
Á að kveða á um frekari stjórnsýsluúrræði vegna brota? Samkvæmt 2. mgr. 66. gr. og 2. mgr. 67. gr. CRD IV, með breytingum samkvæmt CRD VI, skulu stjórnsýsluúrræði vegna brota að minnsta kosti geta verið stjórnvaldssektir, dagsektir, nafngreining, úrbótakrafa, svipting atkvæðisréttar og bann við störfum hjá lánastofnun. Aðildarríki mega mæla fyrir um frekari úrræði.
Á að breyta dagsektum? Samkvæmt b-lið 1. undirgr. 2. mgr. 66. gr. og b-lið 1. undirgr. 2. mgr. 67. gr. CRD IV, með breytingum samkvæmt CRD VI, skulu stjórnsýsluúrræði vegna brota meðal annars geta verið dagsektir að tiltekinni fjárhæð. Skv. 2. og 3. undirgr. sömu málsgreina er aðildarríkjum heimilt að mæla fyrir um hærra hámark dagsekta og viku- eða mánaðarsektir í stað dagsekta.
Eiga stjórnir lítilla og einfaldra lánastofnana að endurskoða áhættustefnu sjaldnar? Samkvæmt fyrri undirgrein 1. mgr. 76. gr. CRD IV, með breytingum samkvæmt CRD VI, skal stjórn lánastofnunar að minnsta kosti annað hvert ár endurskoða áhættustefnu. Í síðari undirgrein sömu málsgreinar segir að aðildaríki megi heimila litlum og einföldum lánastofnunum að endurskoða áhættustefnu annað hvert ár. 
Hvernig á að einfalda kröfur til lítilla og einfaldra lánastofnana um áætlanir til að takast á við UFS-áhættu? Samkvæmt 1. og 2. undirgr. 2. mgr. 76. gr. CRD IV, með breytingum samkvæmt CRD VI, skulu lánastofnanir hafa áætlanir til að takast á við áhættu sem varðar umhverfis- félagslega þætti og stjórnarhætti. Samkvæmt 3. undirgr. sömu málsgreinar skulu aðildarríki tryggja að kröfunum sé beitt á hóflegan hátt gagnvart litlum og einföldum lánastofnunum og tilgreina á hvaða sviðum undanþága eða einfaldari málsmeðferð geti átt við.
Á að heimila að hæfi stjórnarmanna sé metið eftir að þeir taka til starfa? Í fyrri undirgrein 1. mgr. a 91. gr. CRD IV, með breytingum samkvæmt CRD VI, er mælt fyrir um að lánastofnanir skuli meta hæfi stjórnarmanna áður en þeir taka til starfa. Samkvæmt síðari undirgrein sömu málsgreinar geta aðildarríki heimilað að hæfið sé metið eftir að þeir taka til starfa ef skipta á út meiri hluta stjórnar samtímis og fráfarandi stjórnarmenn þyrftu ella að meta hæfi nýrra stjórnarmanna.
3. Hvernig á að nýta svigrúm í CRR III?
Í eftirfarandi ákvæðum CRR III er aðildarríkjum heimilað að víkja frá eða draga tímabundið úr tilteknum kröfum í tengslum við fyrirhugað úttakslágmark:
Á að undanþiggja lánastofnanir í samstæðu úttakslágmarkinu? Samkvæmt síðari undirgrein 3. mgr. 92. gr. CRR, með breytingum samkvæmt CRR III, geta aðildarríki heimilað lánastofnunum að víkja frá 72,5% úttakslágmarkinu ef samstæða sem þær tilheyra eða lánastofnun sem er móðurfélag samstæðunnar heyrir undir úttakslágmarkið.
Á að lækka tímabundið áhættuvogir til að draga úr áhrifum úttakslágmarksins? Aðildarríki geta samkvæmt 5. mgr. 465. gr. CRR, með breytingum samkvæmt CRR III, tímabundið heimilað lánastofnunum sem notast við eigin líkön að notast við lægri áhættuvogir vegna fasteignalána til að draga úr áhrifum úttakslágmarksins á veitingu fasteignalána.

	D. Hvaða leið er áformuð og hvers vegna?

	Stutt lýsing á þeirri leið sem áformuð er og rökstuðningur fyrir henni
1. Hvenær eiga lög að taka gildi?
Líklega verður lagt til að CRR III taki gildi hér á landi í byrjun árs 2025 (með sömu frestum á gildistöku einstakra ákvæða og í Evrópusambandinu) en að lög sem innleiði CRD VI taki gildi í janúar 2026.
2. Hvernig á að nýta svigrúm í CRD VI?
Á að banna starfsmönnum eftirlitsaðila tímabundið að hefja störf hjá samkeppnisaðilum aðila sem þeir hafa haft eftirlit með? Til greina kemur að heimila Seðlabankanum að banna starfsmönnum að taka til starfa hjá samkeppnisaðilum aðila sem þeir hafa haft eftirlit með innan viss tíma frá því að þeir komu að eftirliti með þeim.
Á að heimila styttingu biðtímans? Til greina kemur að heimila Seðlabankanum að stytta biðtímann.
Hvernig á endurgjald vegna biðtímans að vera? Líklega verður gert ráð fyrir því að launakjör starfsfólks taki mið af biðtímanum. Ekki er áformað að kveða á um sérgreindar greiðslur til að taka mið af biðtímanum.
Á að breyta skilgreiningum á samruna og skiptum? Áformað er að meta með hliðsjón af gildandi félagarétti hvort tilefni sé til að miða við annað en 10% af nafnvirði.
Á að fella útibú lánastofnana frá ríkjum utan EES undir sömu kröfur og lánastofnanir í EES? Metið verður hvaða kröfur eigi að gera til útibúa lánastofnana frá ríkjum utan Evrópska efnahagssvæðisins. 
Við hvaða aðstæður á að banna útibú lánastofnunar frá ríki utan Evrópska efnahagssvæðisins? Metið verður hvort tilefni sé til að banna útibú lánastofnunar frá ríki utan Evrópska efnahagssvæðisins eða að kveða á um afturköllun leyfis við fleiri aðstæður en tilskipunin tilgreinir.
Á að gera viðbótarkröfur um eigið fé og laust fé útibúa lánastofnana frá ríkjum utan Evrópska efnahagssvæðisins? Metið verður hvort tilefni sé til að gera frekari kröfur um eigið fé og laust fé útibúa lánastofnana frá ríkjum utan Evrópska efnahagssvæðisins en tilskipunin áskilur. Útibú erlendra lánastofnana með staðfestu í ríki utan Evrópska efnahagssvæðisins geta nú haft viðskiptareikning hjá Seðlabanka Íslands að uppfylltum skilyrðum í 3. tölul. 1. mgr. 1. gr. reglna um viðskiptareikninga og vaxtalausa reikninga við Seðlabanka Íslands, nr. 1644/2022. Ekki er gert ráð fyrir breytingu þar á með fyrirhuguðu frumvarpi.
Við hvaða aðstæður á að krefjast stofnunar dótturfélags? Metið verður hvort tilefni sé til að áskilja stofnun dótturfélags við fleiri aðstæður en CRD VI áskilur.
Á að mæla fyrir um stjórnsýsluviðurlög eða refsingar? Líklega verður lagt upp með að sams konar brot varði refsingu og nú þegar varða refsingu samkvæmt 112. gr. b og 112. gr. e laga um fjármálafyrirtæki.
Brot gegn hvaða ákvæðum eiga að varða viðurlögum? Ekki er áformað að fjölga brotum sem varða viðurlögum umfram það sem tilskipunin áskilur.
Á að kveða á um frekari stjórnsýsluúrræði vegna brota? Ekki er áformað að fjölga stjórnsýsluúrræðum vegna brota umfram það sem tilskipunin áskilur.
Á að breyta dagsektum? Ekki er áformað að breyta gildandi reglum um dagsektir umfram það sem tilskipunin áskilur.
Eiga stjórnir lítilla og einfaldra lánastofnana að endurskoða áhættustefnu sjaldnar? Bæði fyrri og síðari undirgrein 1. mgr. 76. gr. CRD IV, með breytingum samkvæmt CRD VI, kveða á um endurskoðun annað hvert ár. Í fyrri undirgreininni segir aftur á móti „að minnsta kosti“ en ekki í þeirri síðari. Líklega verða ákvæðin innleidd með fyrirmælum um að stjórn skuli að minnsta kosti annað hvert ár endurskoða áhættustefnu, en tekið fram í skýringum að það hversu tíð endurskoðunin þurfi að vera geti meðal annars ráðist af stærð og starfsemi lánastofnana.
Hvernig á að einfalda kröfur til lítilla og einfaldra lánastofnana um áætlanir til að takast á við UFS-áhættu? Metið verður hvernig sé unnt að beita kröfunum á hóflegan hátt gagnvart litlum og einföldum lánastofnunum.
Á að heimila að hæfi stjórnarmanna sé metið eftir að þeir taka til starfa? Til greina kemur að heimila að hæfi stjórnarmanna sé metið eftir að þeir taka til starfa við þær aðstæður sem greint er frá í tilskipunarákvæðinu.
3. Hvernig á að nýta svigrúm í CRR III?
Engin lánastofnun á Íslandi notast við eigin líkön við mat á eiginfjárþörf. Fyrirhugað úttakslágmark hefur því ekki áhrif á eiginfjárkröfur til íslenskra lánastofnana. Því er ekki talin þörf á því að nýta svigrúm síðari undirgreinar 3. mgr. 92. gr. CRR eða 5. mgr. 465. gr. CRR, með breytingum samkvæmt CRR III, til að draga úr áhrifum úttakslágmarksins.

Helstu fyrirhuguðu breytingar á gildandi lögum og reglum, hvort heldur bætt er við eða fellt brott 
Sjá D.1.

	E. Samræmi við stjórnarskrá og þjóðarétt – aðrar grundvallarspurningar

	Koma áformin inn á svið stjórnarskrár og þjóðréttarskuldbindinga? 
Fyrirhuguð löggjöf er ekki talin vekja stjórnskipuleg álitamál.
Innleiðing CRD VI og CRR III í íslensk lög eftir að gerðirnar hafa verið teknar upp í EES-samninginn samræmist skuldbindingum Íslands samkvæmt samningnum.

Varða áformin ákvæði EES-samningsins um ríkisaðstoð, tæknilegar reglur um vöru og fjarþjónustu eða frelsi til að veita þjónustu? 
Nei.

Er önnur grundvallarlöggjöf sem taka þarf tillit til? 
Já. Innleiðing verður meðal annars að taka mið af stjórnsýslulögum, nr. 37/1993, lögum um persónuvernd og vinnslu persónuupplýsinga, nr. 90/2018, lögum um opinbert eftirlit með fjármálastarfsemi, nr. 87/1998. og lögum um Seðlabanka Íslands, nr. 92/2019.

	F. Samráð

	Hverjir eru helstu hagsmunaaðilar? 
Lánastofnanir, viðskiptavinir og eigendur þeirra og Seðlabanki Íslands.

Er skörun við stjórnarmálefni annarra ráðuneyta? 
Nei. Evrópugerðirnar varða atriði sem heyra undir málefnasvið fjármála- og efnahagsráðuneytis samkvæmt 8. tölul. 4. gr. forsetaúrskurðar um skiptingu stjórnarmálefna milli ráðuneyta í Stjórnarráði Íslands, nr. 6/2022.

Samráð sem þegar hefur farið fram
Áformaskjal þetta var unnið í samráði við Seðlabanka Íslands og Samtök fyrirtækja í fjármálaþjónustu. Drög að áformaskjali voru send öðrum ráðuneytum til umsagnar í maí 2024. Engar athugasemdir bárust. Í drögunum sem send voru öðrum ráðuneytum til umsagnar var einnig fjallað um fyrirhugaða innleiðingu reglugerðar (ESB) 2019/2033, um varfærniskröfur til verðbréfafyrirtækja, og tilskipunar (ESB) 2019/2034, um varfærniseftirlit með verðbréfafyrirtækjum, en ákveðið var að skilja þar á milli og fjalla um verðbréfafyrirtækjagerðirnar í öðru áformaskjali.

Fyrirhugað samráð 
Áformaskjal þetta verður birt í samráðsgátt stjórnvalda á vefnum Ísland.is og verða framkomnar umsagnir metnar að umsagnarfresti loknum. Til greina kemur að skipa starfshóp með fulltrúum frá Seðlabanka Íslands og Samtökum fyrirtækja í fjármálaþjónustu, og eftir atvikum öðrum hagsmunaaðilum, auk ráðuneytinu, til að semja drög að frumvarpi til að innleiða Evrópugerðirnar. Ráðgert er að birta frumvarpsdrög í samráðsgátt stjórnvalda.

	G. Mat á áhrifum þeirrar leiðar sem áformuð er 

	Niðurstaða frummats á áhrifum, sbr. fylgiskjal
Innleiðing CRD VI og CRR III treystir líklega fjármálastöðugleika. Upptaka og innleiðing gerðanna er liður í góðri framkvæmd Íslands á EES-samningnum og því að tryggja áframhaldandi aðgang íslenskra lánastofnana að innri markaði Evrópska efnahagssvæðisins.

	H. Næstu skref, innleiðing

	Hefur verið gerð verkefnisáætlun fyrir frumvarpssmíðina? 
Stefnt er að því að leggja frumvarp til að lögfesta CRR III fyrir Alþingi haustið 2024 en frumvarp til að innleiða CRD VI haustið 2025.

Hvernig verður staðið að innleiðingu löggjafar? Hvað má gera ráð fyrir að þeir sem verða fyrir áhrifum, opinberar stofnanir/hagsmunaaðilar/almenningur, þurfi langan tíma til undirbúnings/aðlögunar?
Lánastofnanir munu þurfa að fylgja ákvæðum laganna eftir gildistöku þeirra og Seðlabankinn að hafa eftirlit með því. Unnt er að byrja að undirbúa það þegar í stað.

Hvaða forsendur þurfa að vera fyrir hendi til að lagasetning beri árangur? 
Lagasetningin sem slík er liður í því að fullnægja skuldbindingum Íslands samkvæmt EES-samningnum. Seðlabankinn hefur eftirlit með því að lánastofnanir fylgi lögum og reglum sem innleiða Evrópugerðirnar.

Mælikvarðar á árangur og útkomu
Eftirlitsstofnun EFTA hefur eftirlit með því að Ísland fullnægi skuldbindingum sínum samkvæmt EES-samningnum og birtir upplýsingar um árangur ríkisins.

Hefur verið hugað að því að afla gagna til að meta árangur þegar þar að kemur?
Stjórnvöld halda utan um tölfræði um upptöku- og innleiðingarhalla á fjármálamarkaði, það er um fjölda gerða sem Evrópusambandið hefur samþykkt en á eftir að taka upp í EES-samninginn og um fjölda gerða sem hafa verið teknar upp í EES-samninginn en á eftir að leiða í landsrétt. Upptaka og innleiðing CRD VI og CRR III og undirgerða þeirra er liður í því að ganga á upptöku- og innleiðingarhallann.

	I. Annað

	Nálgast má CRD VI og CRR III og tengd gögn á eftirfarandi vefslóðum:
Tilskipun Evrópuþingsins og ráðsins (ESB) 2024/1619 frá 31. maí 2024 um breytingu á tilskipun 2013/36/ESB að því er varðar eftirlitsheimildir, viðurlög, útibú þriðju ríkja og áhættu í tengslum við umhverfi, félagsmál og stjórnarhætti (CRD VI).
Tillaga framkvæmdastjórnar Evrópusambandsins með greinargerð.
Áhrifamat framkvæmdastjórnar Evrópusambandsins.
Samantekt á áhrifamati framkvæmdastjórnar Evrópusambandsins.
Reglugerð Evrópuþingsins og ráðsins (ESB) 2024/1623 frá 31. maí 2024 um breytingu á reglugerð (ESB) nr. 575/2013 að því er varðar kröfur vegna útlánaáhættu, leiðréttingaráhættu vegna mats á lánshæfi, rekstraráhættu, markaðsáhættu og úttakslágmark (CRR III).
Tillaga framkvæmdastjórnar Evrópusambandsins með greinargerð.
Áhrifamat framkvæmdastjórnar Evrópusambandsins.
Samantekt á áhrifamati framkvæmdastjórnar Evrópusambandsins.
Framseld reglugerð framkvæmdastjórnarinnar (ESB) .../... um breytingu á reglugerð Evrópuþingsins og ráðsins (ESB) nr. 575/2013 að því er varðar dagsetningu beitingar krafna um eigið fé vegna markaðsáhættu (enn óbirt í Stjórnartíðindum Evrópusambandsins).
Vegvísir Evrópsku bankaeftirlitsstofnunarinnar um innleiðingu bankapakka Evrópusambandsins.
Nálgast má norræn gögn um CRD VI og CRR III á eftirfarandi vefslóðum:
Umfjöllun um CRD VI á vef norskra stjórnvalda.
Umfjöllun um CRR III á vef norskra stjórnvalda.
Samráðsskjal um innleiðingu CRR III á vef norskra stjórnvalda.
Umfjöllun um CRD IV og CRR III á vef danska þingsins.
Umfjöllun um CRD IV og CRR III á vef sænska þingsins
Umfjöllun um CRD IV og CRR III á vef finnska þingsins.

	J. Fylgiskjöl

	Mat á áhrifum lagasetningar – Frummat, sbr. eyðublað

